"Алтын күз"

Сабақтың тақырыбы «Алтын күз»

Сабақтың мақсаты:  Қоршаған ортаға деген көзқарастарын кеңейтіп, табиғатты сүюге, қамқор болуға үйрету, таным, белсенділіктерін арттыру. Күз мезгілінің атауларын, олардың ерекшеліктерін ұғындыру. Күз байлығын, әсемдікті, сұлулықты сезіне білуге, сурет көрінісін әңгімелеп, бейнелей білуге үйрету. Ой - өрісін, тілін, сөйлеу мәнерін дамыту. Табиғатты аялауға, әсемдікті көре білуге, сезінуге тәрбиелеу. Сөздік қорларын молайту. Эстетикалық сезімдерін қалыптастыру.

Көрнекіліктер: Күз көрінісін бейнелейтін суреттер, бүктеме, ойын, жапсыруға керекті ватман қағаздары, желім, қайшы, бояу қолданылады.

Сабаққа қолданылатын әдіс-тәсілдер: Түсіндіру, жаттықтыр, ойын ойнау,  әңгімелесу, шығармашылық, өз бетімен жұмыс жасау.

Тәрбиешінің іс-әрекеті: Сабақтың барысы:

Балалар музыка әуенімен залға кіріп, дөңгелене тұрып, шаттық шеңберін жасайды.

Шаттық шеңбері:

Күніміз жарық болсын,

Арайлы күн болсын,

Аспанымыз ашық

Бейбітшілік болсын.

Күн нұрын төксін,

Күніміз ашық болсын!

 Тәрбиеші:  Жақсы балалар бүгінгі бізге келген қонақтармен амандасайық

Сәлеметсіздерме!

Жақсы, енді орнымызға отырайық.

Ойын: «Доп лақтыру»

Тәрбиеші:  Балалар менің қолымда нені көріп тұрсыңдар?

Балалар: Допты көріп тұрмыз.

Тәрбиеші:  Дұрыс айтасыңдар, қазір біз осы доппен ойын ойнаймыз. Мен допты лақтырып сұрақтар қоямын, ал сендер жауап берулерің керек. Сұрақтар: 1. 1жылда неше жыл мезгілі бар?

2. Ал қазір жылдың қай мезгілі?

3. Күзде неше ай бар және кім атап береді?

4. Қызыл, сары жапырақтар қай кезде болады?

5. Күзде құстар қайда кетеді?

Тәрбиеші: Жақсы, сендер дұрыс айттыңдар, - деп допты қояды. Балалар, енді мына жұмбақтың жауабын кім маған айтады -

                        Шөп сарғайып, өңі тайып,

                        Дала сұры қашады.

                        Бой жаза алмай, ойнай алмай

                        Денең мұздап тоңады.

                        Айтыңдаршы бөбектерім

                        Бұл қай кезде болады?

Балалар: Балалар хормен  күзде болады, - деп жауап береді.

Тәрбиеші: Дұрыс айтасыңдар, олай болса біз Күз ханшасын ортаға шақырайық:

Сәлеметсізбе, Күз ханшасы!

Сәлеметсіңдерме, балалар! Сендердің менің байлығым жайлы бәрін білетіндеріңді естідім. Сендерге көп рахмет. Мен де сендердің білімдеріңді тексергелі келдім. Менің қолымдағы екі себетте жемістер мен көкөністер бар. Қазір сендер екі топшаға бөлініп, бір топшаның аты жемістер, ал екінші топшаның аты көкөністер болып, әр топша өздеріне берілген жемістер мен көкөністерді екі себетке жинайды. Балалар жұмысқа кіріседі.

Күз ханшасы:  Жарайсыңдар балалар, сендер жемістер мен көкөністерді жақсы айыра біледі екенсіңдер.

Тәрбиеші:  Күз ханшасы біздің балалар сіз туралы өлең –тақпақтар да біледі.

Айша ән айтады:      «Бала тілегі»

Әлішер:            Мерейлі күз, мырза күз

                           Сыйлығыңа ырзамыз,

                           Аппақ арай таңында

                           Шомыламыз нұрға біз.

Расим:              Көк аспаның мөлдіреп,

                          Алтын күзім елжіреп,

                          Асыр салып жүре бер

                          Сары көйлегің желбіреп.

Камила:          Жемісі мол теретін,

                          Күз дос екен бізбенен

                          Бәрін тауып беретін,

                          Жомарт екен күз-деген.

Тәрбиеші:  Балалар қазір кезекті әнге берейік. Балалар хормен ән айтады.     «Табиғат-ол анамыз»

Тәрбиеші: Ал қазір ойын ойнаймыз. «Күн ашық» Ойынның шарты: «Жаңбыр жауды» дегенде балалар қолшатырдың астына тығылады, «Күн ашылды» дегенде ортада секіріп ойнайды. Ойын осылайша жалғаса береді.

Тәрбиеші:   Біздің балаларымыз тағы да өз білетін өлең-тақпақтарын айтып береді:

Гүлназ:           Сары ала тон жамылған

                         Күз атамыз секілді

                         Қойны толы дәмді нан,

                         Тәттісі көп не түрлі.

Шыңғыс:       Өрік, шие, балы бар,

                         Қауын, қарбыз, көбейді.

                         Жегің келсе бәрін ал

                         Неге аласың демейді.

Айша:            Жайдарлы күз, жарқын күз,

                        Аяулы күз, алтын күз.

                        Дәнге толы ен далам

                        Дариядай шалқып жүр.

Ал қазір біздің балаларымыз би билеп береді:  «Достық»

Күз ханшасы: Жарайсыңдар балалар, сендер қаншама өлең-тақпақ біледі екенсіңдер, ал енді менің сұрағыма жауап беріңдерші, қалай ойлайсыңдар мынау не?

Балалар: Бұл бидай.

Күз ханшасы: Дұрыс айтасыңдар бұл астық атасы – бидай, біз одан нан пісіреміз. Ал сендер мына суреттерде нені көріп тұрсыңдар?

Балалар: Сурет бойынша балалардың жауаптары.

Тәрбиеші: Күз ханшасы біздің балалардың өнері әлі біткен жоқ, қазір біз екі топшаға бөлініп, бір топша күздің суретін салса, ал екінші топша күзгі ағаштарды жапсырады. Балалардың жұмысқа кірісулері.

Тәрбиеші: Күз ханшасы біздің балаларымыз сізге арнап тағы да тақпақтар айтып берсін.

Настя:                Бұлбұл қайда әнімен

                            Оятатын тербетіп?

                            Теңселеді алып емен

                            Күн жауады желдетіп.

Валентин:         Қандай өзі береген

                            Алмасын – ай, алмасын,

                            Жемісі көп не деген

                            Жеп тауыса алмайсың.

Аружан:            Ой балалар, балалар

                            Қоңырқай күз келіпті

                            Қурап жапырақ солыпты,

                            Ел егінін орыпты.

Балалар хормен ән айтады «Күз жомарт».

Қорытынды: Жақсы балалар сонымен, қазір бізде қандай жыл мезгілі?

Сендер маған күздің ерекшеліктерін айтып беріңдерші. Ағаштың жапырақтары қандай түстерге боялады? Біз неліктен қолшатыр ұстаймыз? Біз күзде қандай киім кие бастаймыз? Және тағы басқа сұрақтар қою арқылы сабақты қорытындылаймыз.

Тәрбиеші: Ал енді бүгінгі сабағымызды «Вальс» биін билеп аяқтайық.

 Күз ханшасы: Рахмет сендерге балалар, сендер қандай ақылды,  барлығын білетін балалар екенсіңдер. Барлық жемістер мен көкөністер күзде пісетін болғандықтан менің де сендерге әкелген сыйлықтарым бар. Мына себетте жаңа біз айтып кеткен егіннен піскен, мынау ыстық, тәтті бауырсақ, ал мына себетте жемістер мен көкөністер мен бұларды сендердең апайларыңа беремін, сендер оларды топқа барған соң жейсіңдер.

Тәрбиеші: Рахмет сізге Күз ханшайымы.   Балалар бүгінгі мереке кешіміз осымен аяқталды.  Қатысқандарыңа көптен – көп рахмет.
